Інфармацыйная гадзіна

Дзіцячыя  газеты і часопісы

Мэта: стварэнне ўмоў для знаёмства з дзіцячымі часопісамі і газетамі
Задачы: пазнаёміць з гісторыяй узнікнення слова газета,  асноўнымі паняццямі (рубрыка, нататка, артыкул), памяткай “Як чытаць часопісы і газеты”, прааналізаваць структуру дзіцячых часопісаў і газет; развіваць памяць, мысленне, звязную мову; выхоўваць пачуццё калектывізму, прывіваць любоў да чытання часопісаў і газет. 

1. Паведамленне настаўніка: "Што азначае слова "газета".
Правобразам газеты — друкаванага перыядычнага выдання, у якім публікуюцца матэрыялы аб сучасных падзеях, — лічаць старажытныя рукапісныя зводкі навін. Збіралі іх і запісвалі спецыяльныя людзі (цяпер іх называюць журналістамі). Спачатку гэта былі звесткі аб тым, якімі шляхамі і ўякія месцы можна пасылаць караваны з таварамі, што вельмі цікавіла куп-цоў. Затым збіральнікі навін сталі складаць і запісваць апавяданні аб жыцці людзей у розных краінах, расказвалі аб дзяржаўных дзеячах. У Венецыі за лісток з навінамі плацілі сярэбраную манету, якая называлася "gazzetta". Адсюль і пайшла назва сучаснай газеты.
У Расіі першай друкаванай газетай была "Ведомости" Пятра I, якая выйшла ў 1702 годзе. Першай беларускай газетай лічыцца "Газета Гродзеньська". Яна пачала друкавацца ў канцы XVIII стагоддзя. 
2. Гутарка па пытаннях: 
   -- Якія газеты друкуюць матэрыялы для дарослых і дзяцей? 
  --  Аб чым пішуць у газетах? Дэманстрацыя дзіцячых газет.
3. Знаёмства з газетамі "Зорька", “Раніца”.
Увага вучняў звяртаецца на назву газеты, удакладняецца лексічнае значэнне слова "зорька" (зара) — яркая афарбоўка гарызонта перад усходам і пасля заходу сонца. Настаўнік паказвае, дзе друкуецца парадкавы нумар і дата выпуску газеты, расказвае, што тэксты, размешчаныя на старонках выдання, называюцца артыкуламі і нататкамі.
Акрамя тэкстаў, якія ўтрымліваюць пэўную інфармацыю, у газеце друкуюцца вершы, апавяданні, казкі, загадкі, цікавыя заданні (крыжаванкі, віктарыны, рэ-бусы і г. д.). Высвятляецца значэнне слоў: "рэбус" — загадка, у якой слова або фраза, што трэба разгадаць, падаюцца ў выглядзе камбінацыі малюнкаў знакаў і літар; "віктарына" — гульня ў адказы на пытанні з розных галін ведаў, звычайна аб'яднаныя агульнай тэмай; "крыжаванка" — гульня-задача, у якой фігура з пустых клетак запаўняецца словамі са значэннямі, зададзенымі па ўмовах гульні, крыж на крыж.
Вучні чытаюць загалоўкі артыкулаў, змешчаных на першых старонках газеты, абмяркоўваюць іх змест. 
Робіцца вывад: на першых старонках выдання друкуюцца асабліва важныя, значныя матэрыялы аб падзеях у краіне, жыцці грамадства і дзяцей. Аналагічна абмяркоўваецца і змест наступных старонак газеты.
Увага дзяцей звяртаецца і на загалоўкі раздзелаў (рубрык), выдзеленыя буйным або каляровым шрыфтам. 
Тлумачыцца, што рубрыка — гэта загаловак раздзела, які паўтараецца з нумара ў нумар. Высвятляецца, што нататкі, якія друкуюцца ў рубрыках пад рознымі назвамі, — гэта сціплыя паведамленні, а артыкулы — разгорнутыя, падрабязныя паведамленні.
Удакладняюцца значэнні слоў "журналіст" — літаратурны работнік газет, часопісаў, радыё, тэлеба-чання; "карэспандэнт" — аўтар карэспандэнцый (паведамленняў рознага тыпу); "юнкор" — юны карэспандэнт.
Вучні знаходзяць нататкі юнкораў у газеце, абмяркоўваюць іх, робяць вывад: юнкорам можа быць любы вучань. Трэба напісаць нататкі і даслаць іх у газету.
4. Знаёмства з памяткай:
                                                   Як чытаць газеты і часопісы
1.  Газеты і часопісы чытай рэгулярна.
2.  Не чытай усё запар. Спачатку прачытай загалоўкі рубрык, апавяданняў, артыкулаў, адзнач, што табе цікава і патрэбна.
3.  Адабраныя матэрыялы чытай уважліва і ўдумліва, прааналізуй іх — вылучы галоўнае, карыснае.
4.  Пазначай незразумелыя словы. За іх тлумачэннем звяртайся да настаўніка ці зазірні ў слоўнік.
5. Знаёмства з часопісамі “Рюкзачок”, “Познайка”, “Умняша”.

-- Аналіз загалоўкаў;

-- Зачытванне вершаў, урыўкаў з тэкстаў;

-- Разгадванне рэбусаў,крыжаванак;

-- Правядзенне гульняў, змешчаных у часопісах і інш.

